
Da fama donca in manco d'un sospiro

     Xe difusa in paese la gran nova

     Che l'Elefante libero xè in ziro,

     Che rimedio a domarlo no se trova,

     Che de bale i gà fato più d'un tiro

     Ma che el le scorla come el can la piova,

     E la squaquera tuto da Florian

     Come el logo più averto, più a la man.

Florian botega nota a tuto el mondo

     Dove core galanti e putanieri

     E zogadori vechi che à dà fondo

     A borse de famosi cavalieri,

     E pederasti mati per el tondo,

     E magnapote nostri e forestieri

     E done che va in cerca de merloti,

     E una fraca de novi zizoloti,

E politici spuri, e negozianti

     Semenza de disordini, e de mali

     Che a fruto lassa in man de stochizanti

     Prima bari e rufiani i capitali,

     E pochi onesti in mezzo a gran birbanti,

     E un numero infinito de bocali,

     E spioni che vive de le rechie

     E conti balonieri, e done vechie,

E dopo mezza note un'impotente

     Fondo de ciacoloni che in presenza

     De eumenidi infernali eternamente

     De teatri ve parla, e spua sentenza....

     Basta cussì per Dio che in tanta zente

     Gh'è dei Marchesi pò la quint'essenza

     Ne posso lassar d'ochio un gran marchese

     Che la vita à rischià per el paese.

